Izvještaj o radu Vlade FBiH  za prvih 6 mjeseci 

Ovdje ćemo predstaviti Izvještaj o napretku u ispunjavanju obećanja partija na vlasti u Federaciji Bosne i Hercegovine za 6 mjeseci rada Vlade FBiH u okviru inicijative Istinomjer koju vodi UG „Zašto ne“. Monitoring rada vlasti u FBiH je vršen za period od formiranja Vlade FBiH (17.03.2011.) do 17.09.2011.
Inicijativa Istinomjer u ovoj fazi monitoringa u obzir uzima predizborne programe za Opšte/Opće izbore 2010 godine u BiH, onih stranaka koje su formirale vlast na entitetskom nivou u BiH, tj. stranaka koje su napravile koalicije za formiranje Vlade Federacije BiH i Vlade Republike Srpske. Tako su u kontekstu ovog Izvještaja o napretku analizirani predizborni programi Socijaldemokratske partije BiH (SDP), Stranke demokratske akcije (SDA), Narodne stranke „Radom za boljitak“ (NSRzB) i obećanja datih u programu „Osnove za formiranje vlasti u Federaciji BiH i platforma zajedničkog nastupa u institucijama BiH u mandatnom periodu 2010-2014“ (u daljem tekstu „Platforma“).
Obećanja Hrvatske stranke prava (HSP), koja je također potpisnica Platforme, nisu bila predmet monitoringa, s obzirom da, prema svim našim saznanjima, ova partija nije imala izborni program za ovaj mandat, ili ga bar nije učinila javnim ni na koji način. U brojnim kontaktima sa ovom partijom pokušali smo doći do njenog predizbornog programa, ali u tome nismo uspjeli, te njeni programski ciljevi za ovaj mandat ostaju nepoznati.
 Ovi programi imaju , prema nalazima Istinomjera, 1043 obećanja, i to: SDA 432 obećanja, SDP 350 obećanja, NSRzB 144 i „Platforma“ 117 obećanja. 
Od ukupnog broja obećanja, u okviru monitoringa prvih šest mjeseci rada Vlade FBiH,  478 obećanja je izostavljeno iz procesa monitoringa. Među ovakvim obećanjima nalaze se obećanja koja su neprecizno formulisana i kod kojih je zbog nepostojanja preciznih indikatora bilo otežano ili onemogućeno praćenje rada na njihovom ispunjenju, kao i obećanja koja se odnose na državni nivo vlasti, zbog čega su izostavljena iz analize rada entitetskih vlasti. U programima stranaka iz FBiH, prisutan je veoma veliki broj obećanja koja se odnose na državni nivo vlasti, kao i obećanja koja su formulisana tako da se mogu odnositi i na entitetski i na državni nivo. 
Svakom od obećanja, nakon istraživanja relevantnih izvora, data je ocjena koja se odnosi na progres u ispunjavanju ciljeva postavljenih tim obećanjem u toku prvih šest mjeseci  rada Vlade FBiH (17.03.2011. – 17.09.2011.). U procesu monitoringa, korištene su sljedeće kategorije izvora: medijski izvještaji o radu entitetskih institucija, uključujući izjave zvaničnika/ca; oficijelni dokumenti usvojeni ili predloženi od strane Vlade i ministarstava Federacije BiH, te Parlamenta FBiH, podaci dobijeni od entitetskih institucija po upitima ili zahtjevima za pristup informacijama, podaci dobijeni od organizacija civilnog sektora, uključujući i strukovna i druga udruženja, te ekspertska mišljenja u pojedinim oblastima, kao i analize koje su rađene od strane organizacija civilnog sektora.


Metodologija ocjenjivanja obećanja
Ocjenjivanje ispunjenosti predizbornih obećanja u prvom šestomjesečnom periodu rada Vlade FBiH uključuje sljedeće ocjene:
- obećanje je dobilo ocjenu “nije započeto” ukoliko u periodu koji je pokriven monitoringom nije bilo aktivnosti koje bi dovele do realizacije ciljeva postavljenih obećanjem
- obećanje je dobilo ocjenu “započeto” ukoliko je u periodu koji je pokriven monitoringom započet rad na ostvarivanju ciljeva postavljenih obećanjem, na način da su ostvareni preduslovi za dalji rad na obećanju, ali se još ne može sa sigurnošću utvrditi da li će on dovesti do ostvarivanja ciljeva postavljenih obećanjem
- obećanje je dobilo ocjenu “u progresu” ukoliko je u periodu koji je pokriven monitoringom postignut značajniji napredak u radu na realizaciji ciljeva postavljenih obećanjem
- obećanje je dobilo ocjenu “zaustavljeno” ukoliko je u periodu koji je pokriven monitoringom došlo do stagnacije u radu na ostvarivanju ciljeva postavljenih obećanjem
- obećanje je dobilo ocjenu “ispunjeno” ukoliko su u periodu koji je pokriven monitoringom ostvareni ciljevi koji su postavljeni obećanjem, ili se preduzimaju mjere za ostvarenje cilja postavljenog obećanjem, na način kako je to obećanjem predviđeno
- obećanje je dobilo ocjenu “djelimično ispunjeno” ukoliko su u periodu koji je pokriven monitoringom djelimično ostvareni ciljevi koji su postavljeni obećanjem
- obećanje je dobilo ocjenu “nije ispunjeno” ukoliko je u periodu koji je pokriven monitoringom prošao rok da se ostvare ciljevi postavljeni obećanjem, a ti ciljevi nisu ostvareni; ovu ocjenu dobila su i ona obećanja kod kojih su preduzete mjere koje bi trebale dovesti do ispunjenja cilja, ali cilj i pored toga nije postignut.
- obećanje je dobilo ocjenu “prekršeno” ukoliko su u periodu koji je pokriven monitoringom preduzete aktivnosti koje su dovele do rezultata suprotnih ciljevima koji su postavljeni obećanjem
- obećanje je dobilo ocjenu “neutemeljeno” ukoliko su u toku procesa monitoringa otkrivene nove materijalne činjenice koje ukazuju na to da je obećanje nemoguće ispuniti u obliku u kom je dato u izbornom programu (za obećanja koja su već imala ocjenu “neutemeljeno”, objašnjenje ocjene pogledati http://istinomjer.ba/metodologija/)
Obećanja su nakon ocjenjivanja grupisana u sljedeće grupe, u zavisnosti od dobijene ocjene:
1. Obećanja koja su već ispunjena ili kod kojih postoji velika vjerovatnoća da će biti ispunjena do kraja aktuelnog mandata (uključuje obećanja koja su ocijenjena sa “ispunjeno” i “u progresu”).
2. Obećanja kod kojih postoji djelimična vjerovatnoća da će biti ispunjena do kraja aktuelnog mandata (uključuje obećanja ocijenjena sa “započeto” i “djelimično ispunjeno”).
3. Obećanja koja ne mogu biti ispunjena ili kod kojih postoji mala vjerovatnoća da će biti ispunjena do kraja mandata (obećanja ocijenjena sa “nije započeto”, “zaustavljeno”, “nije ispunjeno”, “prekršeno” i “neutemeljeno”).

Rezultati analize 
Od ukupnog broja analiziranih obećanja za sve stranke Platforme koje su predmet monitoringa, (1043), iz monitoringa je isključeno 478 obećanja koja se odnose na državni nivo vlasti ili nisu analizirana zbog nekonkretnosti. Od preostalih 565 obećanja, 58 obećanja (10%) imaju veliku vjerovatnoću da će biti ispunjene do kraja mandata, za 233 obećanja (41%) postoji djelimična vjerovatnoća, a za 274 obećanja (49%) može se reći da imaju slabu vjerovatnoću da će njihovi ciljevi biti ostvareni do kraja aktuelnog mandata. 

U odnosu na pojedinačne ocjene, rezultati  za sve stranke koje su predmet monitoringa izgledaju ovako: započet je rad na 232 obećanja, djelimično je ispunjeno jedno, značajan progres ostvaren je kod 46 obećanja, a do sada je ispunjeno 12 obećanja. Preostalih 274 obećanja, za koja postoji slaba ili nikakva vjerovatnoća da će biti ispunjena, prema ocjenama izgledaju ovako: nije započet rad na 234  obećanja, zaustavljen je rad na jednom obećanju, prekršeno ih je 3 , nije ispunjeno 4,  a broj neutemeljenih obećanja je 32.

Rezultati prema partijama

Platforma, koja je bila najkonkretnija, ima i najbolji rezultat u odnosu na sve analizirane programe – 17% analiziranih obećanja ima veliku vjerovatnoću da će biti ispunjeni, 41% ima djelimičnu vjerovatnoću, dok 42% ima malu vjerovatnoću.

SDP od ukupnog broja analiziranih obećanja ima veliku vjerovatnoću za ispunjenje 9%  obećanja, djelimičnu za 51%, a slabu ili nikakvu vjerovatnoću za 40% obećanja.

SDA od ukupnog broja analiziranih obećanja za sada bilježi 12% obećanja sa velikom vjerovatnoćom, 37% sa djelimičnom, a 51% obećanja sa slabom vjerovatnoćom za ispunjavanje do kraja mandata.

NSRZB, čiji je program bio najnekonkretniji, od ukupnog broja analiziranih obećanja ima samo  5%  obećanja sa velikom vjerovatnoćom, 22% sa djelimičnom, čak 73 % sa slabom vjerovatnoćom za ispunjavanje do kraja mandata.

Rezultati po oblastima
EKONOMIJA


Sve stranke su najviše pažnje posvetile ekonomiji, u kojoj je dato ukupno 385 obećanja, što je najveći broj obećanja u pojedinačnoj oblasti u programima stranaka iz FBiH i Platforme. Od ovog broja, ocijenjena su 203 obećanja, a ostatak obećanja nije bio uključen u monitoring jer se odnosi na aktivnosti koje se vrše na državnom nivou, ili se radilo o nekonkretnim obećanjima. 
Od 203 obećanja,  započet je rad na 77 obećanja, u progresu je 20, ispunjena su tri, prekršena  tri, zaustavljeno jedno, nije započeto 89, a neutemeljno je devet. Kada se saberu ove ocjene, veliku vjerovatnoću da će biti ispunjena ima 12 posto, srednju vjerovatnoću da će biti ispunjena ima 38 posto, a slabu vjerovatnoću da će biti ispunjena ima 51 posto obećanja. 
Najviše obećanja iz oblasti ekonomije dala je SDA sa 193, od čega 86 nije ušlo u monitoring. Ispunili su jedno obećanje, u progresu je deset, započeto je 40, nije započeto 46, a neutemeljeno je osam. 
SDP ima ukupno 107 obećanja iz oblasti ekonomije od čega 44 obećanja nisu ušla u monitoring, jedno je ispunjeno, sedam je u progresu, započeto je 25, prekršena su dva, nije započeto 27, a jedno je neutemeljeno.
NSRZB ima ukupno 58 obećanja, od čega je u monitoring nije ušlo 39, dva su u progresu, pet je započetih,  jedno prekršeno, a 11 nije započeto.
Platforma ima ukupno 27 obećanja iz oblasti ekonomije, a u monitoring nije ušlo 13. Jedno je ispunjeno, pet nije započeto, a sedam je započeto.
Ekonomija je podijeljena u podoblasti razvoj investicije i zapošljavanje; saobraćaj i infrastruktura; energetika; turizam; ekologija; poljoprivreda; fiskalna i finansijska politika; industrija; poslovna klima i trgovina.
Ukupno 120, ujedno i najviše obećanja, bilo je iz oblasti razvoja, investicija i zapošljavanja, od čega 71 obećanje nije bilo predmet monitoringa jer se odnosi na državni nivo ili nisu bila dovoljna konkretna. Veliki dio obećanja iz ove podoblasti odnosio se na olakšavanje procedura i smanjenja troškova za pokretanje novih poslova u smislu skraćenja rokova za otvaranje novih firmi. U tom pogledu ostvaren je napredak u provođenju regulatorne reforme, odnosno “Giljotine propisa”, što je višegodišnji proces, ali čija se implementacija, prema ocjeni Svjetske banke, najbrže odvijala tokom perioda monitoringa.  Nije ostvaren napredak u usvajanju Zakona o strateškim investitorima, kao što je obećala SDA, niti je ostvaren značajan napredak u kreiranju industrijskih klastera, tehnoloških parkova, industrijskih zona i sličnih projekata. Nedostatak budžetskih sredstava za ove svrhe, kao i za povećanje poticaja proizvodnji i izvozu, bio je osjetna prepreka za progres u ispunjavanju obećanja u ovoj oblasti. 
U podoblasti infrastrukture bila su ukupno 42 obećanja, od kojih 15 nije ušlo u monitoring. Dva obećanja su ispunjena u periodu monitoringa, dva su u progresu, započet je rad na 12, a nije započeto 11. I u ovoj oblasti prednjači SDA sa 32 obećanja, od kojih 11 nije ušlo u monitoring. NSRZB ima tri obećanja, a SDP i Platforma po dva. Obećanja se većim dijelom odnose na izgradnju cesta i brzih cesta u čemu je ostvaren progres, jer je intenzivirana izgradnja na Koridoru Vc.  Od ispunjenih obećanja, jedno se odnosi na održavanje status-quo (neprivatizacija državnih kompanija – obećanje Platforme), dok je drugo ispunjeno obećanje dala SDA i ono se odnosi na ocjenu infrastrukturnih projekata, koja je data kroz Informaciju kojom je utvrđen stepen realizacije svih infrastrukturnih projekata u FBiH, te su u tom dokumentu date i preporuke za njihovu bržu implementaciju. Sa druge strane, SDA je dala i jedno od najmanje realističnih obećanja u ovoj oblasti, koje se odnosi na otvaranje 10.000 novih radnih mjesta na izgradnji infrastrukturnih, prvenstveno cestovnih, projekata, koje je veoma daleko od realizacije. Pozitivan pomak u ovoj oblasti zabilježen u donošenju Odluke o proceduri za korištenje sredstava iz međunarodnih finansijskih aranžmana, kako bi se pojednostavljenju procedure za povlačenje odobrenih kredita od stranih finansijskih institucija. Negativni su rezultati u odnosu na usvajanje Prostornog plana FBiH za period od 2008 – 2028, koji je neophodan radi dalje realizacije mnogih infrastrukturnih projekata. U ovom dijelu treba naglasiti da se obećanja SDA mahom odnose na infrastrukturne projekte koji su već započeti prije nekoliko godina, te da se u ovoj oblasti nalaze i obećanja koja su ponovljena, to jest prepisana iz izbornog programa za mandat 2006-2010. 
U podoblasti finasijske i fiskalne politike bilo je ukupno 67 obećanja od kojih 26 nije ušlo u monitoring. U progresu je pet obećanja, 11 je započeto, 24 nije zapčeto, a jedno je neutemeljeno. Sa 35 obećanja, od kojih osam nije ušlo u monitoring, SDP prednjači u ovoj podoblasti. U ovoj oblasti ostvaren je napredak u oblasti kontrole naplate doprinosa, nakon što je Vlada naložila Federalnoj upravi za inspekcijske poslove da intenzivnije vrši kontrolu rada “na crno”. Također je ostvaren napredak u pripremi zakonskih rješenja koji regulišu rad banaka i mikrokreditnih organizacija i zaštiti klijenata, te su donesene odluke i urađeni koraci na smanjenju javne potrošnje. Iako je većina stranaka obećala smanjenje doprinosa, u periodu monitoringa nisu upućeni prijedlozi izmjena zakona kojim bi se smanjili doprinosi, mada se u radnim grupama radilo na prijedlozima rješenja iz oblasti poreske politike. 
U podoblasti poljoprivrede ukupno je 41 obećanje, a od toga u proces monitoringa nije ušlo 18. U progresu je jedno obećanje, devet je započeto, jedno nije ispunjeno, dva su prekršena, a devet nije započeto.  Sa 27 obećanja datih iz poljoprivrede prednjači SDA. Obećanja u ovoj podoblasti uglavnom su vezana za poticaje u poljoprivredi i stvaranje državnog ministarstva poljoprivrede. Ostvaren je napredak u stvaranju novog sistema dodjele novčanih poticaja, jer je prvi put kreiran pravilnik kojim se sistemski uređuje ova oblast, dok su prethodnih godina donošena uputstva za dodjelu poljoprivrednih subvencija, a u toku monitoringa je bilo kreiranje posebne kreditne linije u Razvojnoj banci za poljoprivrednike. Nije ostvaren napredak u dodjeli subvencija, jer su u prvih devet mjeseci smanjene u odnosu na isti period 2010. godine. Ova podoblast je karakteristična i po obećanju NSRZB da će za poljoprivredu odvojiti milijardu KM, što se prema trenutnoj dinamici i izdvajanjima za poljoprivredu ne može desiti u ovom mandatnom periodu. 
U energetici su stranke dale 52 obećanja, od čega 23 nisu ušla u monitoring. Najviše je obećavala SDA, koja je dala 29 obećanja, od kojih se mnoga odnose na konkretne infrastrukturne projekte čija je izgradnja ili planiranje izgradnje započelo prije nekoliko godina. Veliki dio obećanja se odnosi na potrebu iskorištavanja prirodnih resursa koje ima BiH. Ostvaren je manji napredak u naplati koncesionih naknada, u oblasti korištenja čistih energenata, jer su u periodu monitoringa započete aktivnosti na izradi Prednacrta Zakona o obnovljivim izvorima energije i kogeneracije, napredak u stvaranju preduslova za izgradnju plinovoda u FBiH, te napredak u stvaranju zakonskih preduslova za istraživanje naftnih rezervi u FBiH. 
Nije ostvaren napredak u oblasti poticaja za građevinsku industriju izolacionih materijala, niti je ostvaren napredak u izdvajanju sredstava za istraživanje mineralnih resursa.
U oblasti ekologije je ukupno 27 obećanja, od čega u monitoring nije ušlo devet. Najviše je obećala SDA, koja je imala 20 obećanja u ovoj podoblasti. U ekologiji je ostvaren mali napredak kad je u pitanju regulisanje naknada za zagađivače zraka. Samo četiri obećanja su započeta, devet nije započeto, a pet je neutemeljenih.
Podoblast industrije ima sedam obećanja, od kojih četiri nisu ušla u monitoring. Započeto je jedno obećanje, dok dva nisu. 
U oblasti turizma bilo je ukupno šest obećanja i to je oblast kojoj nije posvećeno previše pažnje. U monitoring su ušla samo dva obećanja u kojima je ostvaren napredak, a odnose se na očuvanje kulturno - historijskog naslijeđa. 
Iz oblasti trgovine, sva obećanja se odnose na državni nivo i zbog toga nisu ušla u monitoring. 


PRAVNA DRŽAVA



U oblasti pravne države ukupno je bilo 132 obećanja koja su dale partije iz FBiH, od čega je 78 obećanja izostavljeno iz procesa monitoringa, jer su se, u većini slučajeva, odnosila na državni nivo vlasti, a među njima je bilo i nedovoljno konkretnih obećanja koja nisu praćena zbog neprecizno identifikovanih ciljeva. Od preostala 54 obećanja koja su analizirana, veliku vjerovatnoću da će biti ispunjena imaju 2 obećanja, srednju 14 i slabu 38 obećanja.  
U odnosu na pojedinačne partije, u ovoj oblasti najbolje rezultate ima SDP sa jednim obećanjem u progresu, devet započetih i osam nezapočetih, slijede obećanja iz „Platforme“ (jedno u progresu, jedno započeto i četiri nezapočeta), a zatim NSRZB (tri započeta i jedanaest nezapočetih), te SDA (jedno započeto i 15 nezapočetih). U pogledu nezapočetih obećanja, ističe se nedonošenje najavljenih zakona o sukobu interesa, oduzimanju nelegalno stečene imovine, te zabrani totalitarnih, fašističkih, neofašističkih, ekstremnih i radikalnih političkih i vjerskih organizacija (obećanja iz „Platforme“).  Dodatni problem sa ovim obećanjima je nedostatak konkretizacije ciljeva, to jest činjenica da se u programu ne navodi na kom nivou ih treba usvojiti, tj. da li se odnose na entitetski ili državni nivo vlasti. 
Među obećanjima u progresu, ističe se intenziviran rad na usvajanju legislative koja tretira problem maloljetničke delinkvencije - rad na Zakonu o zaštiti maloljetnika i djece u kaznenom postupku, s tim što je konačno usvajanje ovog zakona usporeno u parlamentarnoj proceduri; te privođenje kraju izgradnje Doma za maloljetnike u Orašju. U pogledu ljudskih prava, najveći napredak bilježi se u radu na legislativi koja tretira radna i socijalna prava, premda je ova oblast uglavnom veoma nekonkretna i sa malim brojem obećanja koja nude precizne ciljeve i mjere za njihovo ispunjavanje, naročito kada se radi o borbi protiv diskriminacije. Pozitivan pomak zabilježen je u oblasti saradnje sa civilnim sektorom, gdje je najavljeno osnivanje posebnog Ureda za saradnju sa civilnim sektorom u sklopu Federalnog ministarstva pravde (u ovoj oblasti zabilježen je i slučaj „prepisivanja obećanja“, budući da je NSRZB, stranka koja je najviše obećanja u sklopu pravne države dala upravo iz ove oblasti, veliki dio prepisala iz nadležnosti Ureda za udruge Republike Hrvatske). U progresu je i rad na Zakonu o zabrani poricanja genocida, koji je odavno najavljivan na državnom nivou, ali se u toku aktuelnog mandata našao i u parlamentarnoj proceduri u Parlamentu FBiH. Oblast sigurnosti u velikoj većini sadrži obećanja koja se odnose na državni nivo vlasti, te su se našla izvan monitoringa u ovom periodu; sličan je problem i sa obećanjima koja tretiraju borbu protiv korupcije i jačanje sudova i tužilaštava, a koja u velikoj mjeri zavise od tijela koja rade na državnom nivou. 

SOCIJALNA POLITIKA

U oblasti socijalne politike, najviše je obećanja dato iz oblasti boračkih pitanja - 33 obećanja i u oblasti porodica, djeca, mladi (32), te  socijalno ugrožene kategorije (32), slijedi oblast nezaposlenosti i zapošljavanja 18, te na kraju oblast povratka i pitanja izbjeglih i raseljenih lica sa 15 obećanja. Od ukupnog broja od 150 obećanja, 25 obećanja nije ušlo u proces monitoringa zbog nekonkretnosti ili zato što se odnose na državni nivo; od preostalih 125 obećanja, ispunjeno je 7, u progresu je 14, započeto je 52, djelomično ispunjeno je 1, nije ispunjeno 1, a nije započeto 48 obećanja. Može se zaključiti da je u ovoj oblasti, s obzirom na to da 59% obećanja ima srednje ili velike šanse za ispunjenost, ostvaren solidan progres. 
U odnosu na pojedinačne oblasti, najveći napredak zabilježen je u oblasti boračke zaštite, s obzirom da se dosta obećanja odnosilo na reviziju korisnika ovih prava, koja je intenzivno provođena u periodu monitoringa; te da je u ovoj oblasti usvojen i Zakon o potvrđivanju prava na prijevremenu penziju ostvarenu pod povoljnijim uslovima. U ovoj oblasti je 6 ispunjenih, 7 obećanja u progresu i 6 započetih obećanja, što je čini natprosječno uspješnom. U oblasti „porodica, djeca i mladi“ nalazi se jednak broj započetih i nezapočetih obećanja (po 12), budući da u ovoj oblasti nije bilo konkretnih pomaka „na terenu“, ali se bilježi rad na tekstovima zakona čije se usvajanje očekuje u narednom periodu. 
U oblasti politike za povratnike, izbjegla i raseljena lica, rezultati su znatno lošiji i ona sadrži četiri obećanja u progresu, dva započeta i sedam nezapočetih obećanja. U oblasti rada i zapošljavanja, situacija je nešto bolja, sa 9 započetih, jednim u progresu i sedam nezapočetih obećanja; u ovoj oblasti,glavni pomak zabilježen je u pojačanoj kontroli naplate doprinosa koja je započeta krajem perioda monitoringa. U oblasti socijalno ugroženih kategorija, bilježi se također solidan napredak sa 19 započetih i 4 nezapočeta obećanja, premda u ovoj oblasti nema obećanja sa velikom vjerovatnoćom za ispunjavanje (nema ispunjenih i obećanja u progresu). Oblast penzijsko-invalidskog osiguranja ima loš rezultat, sa samo dva obećanja u progresu, 4 započeta i 10 nezapočetih i jednim neispunjenim obećanjem. Ovakvi rezultati posljedica su činjenice da se reformski zakoni, koji se najavljuju u ovoj oblasti, nisu našli na dnevnom redu u periodu monitoringa, već je najavljeno njihovo usvajanje u narednoj godini. Generalno, u oblasti socijalne politike pozitivan je trend započinjanja rada na paketu zakona kojim će se razdvojiti prava po osnovu različitih socijalnih potreba (invaliditeta, materijalne ugroženosti, itd.), te na Zakonu o zaštiti porodice i djece, kojim bi se prava majki s djecom u FBiH izjednačila sa pravima u RS, što je najavljeno programima SDP i SDA; no, ovi zakoni su još u fazi izrade. 

ZDRAVSTVO


U ovoj oblasti, 18% obećanja imaju veliku vjerovatnoću da budu ispunjena, 52% obećanja ima srednju vjerovatnoću dok preostalih  30% ima slabu vjerovatnocu da će biti ispunjena do kraja mandata. U periodu monitoringa, od ukupno 93 obećanja u ovoj oblasti, samo jedno je do sada ispunjeno, 10 obećanja je u progresu, započet je rad na 31 obećanju, 14 obećanja nije započeto, 4 su neutemeljena i 33 obećanja su nedovoljno konkretna ili usmjerena na državni nivo vlasti, te nisu bila uključena u monitoring za protekli period.
U pogledu interesa stranaka za ovu oblast, najviše obećanja iz ove oblasti dala je SDA (48), slijedi SDP (32), u „Platformi“ je dato 8, a NSRzB je dala svega 5 obećanja u ovoj oblasti.
U ovoj oblasti, značajni su rezultati u pogledu usaglašavanje esencijalne liste lijekova u FBiH, usvajanje propisa koji unapređuju sistem kvaliteta i kontrole kvaliteta u zdravstvu (Zakon o izmjenama i dopunama Zakona o sistemu poboljšanja kvaliteta, sigurnosti i o akreditaciji u zdravstvu, te Jedinstvena metodologija o bližim kriterijima za zaključivanje zdravstvenih ustanova sa zavodima zdravstvenog osiguranja), a u toku je i izrada propisa koji treba da dovedu do usvajanja elektronske zdravstvene kartice i poboljšanja registracije pacijenata. Sa druge strane, još nije uspostavljen jedinstveni fond zdravstvenog osiguranja, koji je obećan od SDP i SDA, a nije riješen ni problem ostvarivanja prava iz kolektivnog ugovora zdravstvenih radnika, to jest ujednačavanje njihovih prava u različitim kantonima i opštinama, premda je u periodu monitoringa potpisan Protokol o međusobnoj saradnji između Federalnog ministarstva zdravstva i Nezavisnog strukovnog sindikata radnika zaposlenih u zdravstvu Federacije BiH.


OBRAZOVANJE, KULTURA, SPORT, NAUKA





Ukupno od navedenih oblasti, od konkretnih obećanja niti jedno nema veliku vjerovatnoću da će biti ispunjeno dok po 50% obećanja ima srednju i malu vjerovatnoću da će biti ispunjena do kraja mandata. Započet je rad na 58 obećanja dok 49 obećanja nije započeto. Od ostalih obećanja, 2 nisu ispunjena, 8 je neutemeljeno, a 50 obećanja je nekonkretno ili se odnosi na državni nivo vlasti i nisu uzeti u obzir u protekloj fazi monitoringa.
U pogledu manjih cjelina unutar ove oblasti, ističe se obrazovanje, u kom je bilo i najviše obećanja. Od ukupno 100 obećanja u ovoj oblasti, SDP i SDA ćine većinu obećanja, od čega na SDP spada 64 a na SDA 22 obećanja. Započeto je 45 obećanja, od ćega 23 obećanja spada na SDP dok 13 na SDA. 27 obećanja nije započeto a preostalih 28 su ocjenjena kao nedovoljno konkretna za istraživanje. U oblasti obrazovanja, pozitivan korak je ostvaren osnivanjem Koordinacije ministarstava obrazovanja i nauke u Federaciji Bosne i Hercegovine, u čiji rad je uključeno 7 od 10 kantona (bez Zapadnohercegovačkog, Posavskog, i Kantona 10). Uspostavljanje ove koordinacije treba posmatrati i u svjetlu najavljene redefinicije ovog resoronog ministarstva u skladu sa Odlukom Ustavnog Suda FBiH. U okviru rada navedene koordinacije, potpisan je Protokol o zajedničkom djelovanju koji od najbitnijih mjera uključuje rad na unapređenju i standardizaciji svih nivoa školskog obrazovanja u oblastima udžbeničke politike, a za obećanja partija iz FBiH značajna je i izražena namjera Koordinacije za ukidanje diskriminatornih praksi u obrazovanju, prvenstveno segregacije u vidu „dvije škole pod jednim krovom“, premda u periodu monitoringa nije bilo konkretnih koraka na tom planu. 

U oblasti kulture, zabilježeno je ukupno 17 obećanja od kojih su samo dva započeta, 8 nije započeto, 5 obećanja su neutemeljena i 2 nedovoljno konkretna za istraživanje. Jedini pomak koji se može zabilježiti je rad na mjerama očuvanja kulturne baštine, odnosno izdvajanja iz budžeta za projekte sanacije, rekonstrukcije i adaptacije određenih lokaliteta od historijsko kulturnog značaja kao i donošenja regulacionog plana za historijske jezgre gradova-spomenika kulture.
Oko obećanja vezanih za mlade, od ukupno 21 obećanja, samo su dva započeta dok 7 nije započeto, također, 5 obećanja su neutemeljena dok je 10 nedovoljno konkretno. Od pozitivnih pomaka, potrebno je izdvojiti aktivnosti na izradi nacrta Zakona o volontiranju u kojem učestvuju i predstavnici organizacija mladih. Ipak, za ispunjavanje većine obećanja u ovoj oblasti potrebno je dosljedno sprovesti zakon o mladima i i definirati ministarstvo u čijoj nadležnosti će biti pitanja mladih, kako bi se pokrenule sistematske aktivnosti na stvaranju omladinske politike i strategije za zapošljavanje mladih. Ovi su koraci izostali u periodu monitoringa.
U oblasti sporta, sva osim jednog obećanja data su od strane SDA.  Od ukupno 5 obećanja, 4  su započeta; od započetih aktivnosti, treba izdvojiti određena budžetska izdvajanja za projekte izgradnje, opremanja i rekonstrukcije sportskih objekata u ruralnim sredinama i prve korake ka osnivanju Fondacije za sport s ciljem unaprijeđenja rada sa sportskim talentima. 
U oblasti nauke i tehnologije, od ukupno 24 obećanja, samo 5 je započeto, 7 obećanja nije započeto,  2 obećanja su neispunjena, 1 neutemeljeno i 9 nedovoljno konkretno za istraživanje. Od pozitivnih pomaka, treba izdvojiti raspisivanje konkursa za konkretne programe, no u ovoj oblasti je izdvajanje sredstava iz budžeta za razvoj nauke daleko od iznosa koji su najavljeni predizbornim obećanjima od strane SDA i SDP.

POLITIKA



Većina obećanja iz oblasti politike, se uglavnom odnose na državni nivo, koji nije bio predmet monitoringa u ovom periodu, niti ga je moguće pratiti zbog neformiranja vlasti na državnom nivou. Oblasti koje su izostavljene iz prethodnog perioda monitoringa iz već navedenog razloga, odnose se na ulogu OHR-a i odnose sa međunarodnom zajednicom  u BiH, ustavno uređenje, političke partije i izbori dok su određena obećanja iz oblasti javna i lokalna uprava, kao i sistem vrijednosti, ostala predmet monitoringa u proteklom periodu. U odnosu na obećanja koja se odnose na državni nivo vlasti, može se povući razlika između programa SDA, za čije ciljeve su neophodne korjenite promjene Ustava BiH s ciljem temeljite teritorijalno-administrativne reorganizacije i pratećim ustavnim rješenjima, dok se obećanja od strane SDP-a fokusiraju na promjene Ustava i jačanje državnih institucija, koje ne zahtijevaju fundamentalnu promjenu ustavnog poretka i teritorijalno-administrativne organizacije.  
Od obećanja koja su ostala predmet monitoringa, potrebno je navesti da je u oblasti Javne uprave i lokalne uprave bilo pozitivnih pomaka u ispunjavanju obećanja vezanih za racionalizaciju javne uprave, koje su zabilježene kroz smanjenje potrošnje u javnoj upravi, formiranje Radne grupe za utvrđivanje mjera štednje u organima uprave, reviziju budžetskh korisnika s ciljem smanjenja budžetskih izdvajanja, uvođenje novog sistema programskog planiranja u organima javne uprave, te  mjere prema donošenju Zakona o državnoj službi. Od negativnih rezultata, potrebno je navesti da nije bilo incijativa za izmjenu ustava FBiH u pravcu ukidanja diskriminacije u političkoj reprezentaciji (pozicija „Ostalih“ i učešće u političkom životu).

SPOLJNA POLITIKA

Oblast spoljne politke ima ukupno 38 obećanja, podijeljenih na politike vezane za evropske i NATO integracija; odnose sa dijasporom, regionalne odnose i ostale odnose u spoljnoj politici. S obzirom na to da je većina obećanja vezana za donošenje odluke, odnosno aktivnosti na nivou BiH, samo su dva obećanja uvštena u monitoring,  od kojih je jedno vezano za aktivnosti SDA i njezin status u Evropskoj narodnoj stranci i pružanje olakšica za investiranje bh. iseljenicima. Navedena dva obećanja nisu započeta, jer SDA nije dobila status stalne članice Evrospke narodne stranke, a u periodu monitoringa također nije bilo selektivnih aktivnosti na poticaju investiranja bh. iseljenika. 

Zaključak
U pogledu rada partija FBiH u institucijama vlasti, u odnosu na obećanja data predizbornim programima, može se zaključiti da je aktuelna Vlada FBiH tokom prvih šest mjeseci započela rad na značajnom broju obećanja najavljenih predizbornim programima partija koje su formirale vladajuću koaliciju (41%), ali i da broj obećanja u kojima je ostvaren značajan progres nije veliki (10%). S obzirom da je od stranaka čiji su programi analizirani samo jedna participirala u vlasti i u prethodnom periodu (SDA), te da je sastav Vlade skoro u potpunosti izmijenjen u odnosu na prethodni mandat, može se reći da ne postoji kontiunitet sa prethodnom Vladom i da su stranke započele provođenje novih politika. U prilog ovome govori i činjenica da se većina započetih obećanja odnosi na stvaranje institucionalnih pretpostavki za implementaciju novih politika, poput revidiranja započetih razvojnih projekata i donošenja mjera za njihovo ubrzanje i realizaciju; stvaranja pretpostavki za reformu javne uprave i smanjenje javne potrošnje, rad na donošenju novih zakona u oblasti socijalne politike i zdravstva, te ispitivanje mogućnosti za promjenu poreske politike. Na rezultate u ispunjavanju obećanja stranaka iz FBiH značajno je (i negativno) uticalo i kasno formiranje vlasti u Federaciji, kao i kasno usvajanje i rebalans budžeta u FBiH, a ističe se i veliki broj obećanja i politika usmjerenih na državni nivo vlasti, koje nisu bile predmet monitoringa, a zauzimaju značajno mjesto u programima ovih stranaka. Negativni trendovi zabilježeni su u smanjivanju budžetskih izdavanja za razvoj i proizvodnju, ali su istovremeno izbjegnuta rizična zaduživanja u cilju pokrivanja socijalnih davanja. U periodu monitoringa nisu bili vidni efekti u ispunjavanju većine obećanja iz programa, no, ukoliko se nastavi rad na osnovama koje su postavljene započetim obećanjima, postoji realna šansa da se u narednom periodu ostvari bolji napredak. 

